
521 hitz

«Geologoen txostenak dio urtegiak eragin dituela Itoizko lurrikarak» 

Koordinakundeak salatu du elkargoen lanek ez dutela urtegia betetzeko lanak gelditzeko eskatu. 

EDURNE ELIZONDO - IRUÑEA 

Itoitz ingurukoa ez da berezko sismikotasuna. Hori uste du Itoizko Koordinakundeak, eta talde horretako abokatu Jose Luis Beaumonten ustez, Madrilgo Geologoen Elkargoak bat egin du iritzi horrekin bere txostenean. «Urtegiak eragindako sismikotasuna aipatzen dute geologoek beren lanaren behin-behineko ondorioen artean». 

Geologoek eta Bideetako, Ubideetako eta Portuetako Ingeniarien Elkargoak txosten bana egin dute, Espainiako Ingurumen Ministerioko buru Cristina Narbonaren aginduz, Itoizko urtegiaren segurtasunari buruzko lanak eta agiriak ikuskatu ondoren. Ingeniariek ez dute urtegiak eragindako sismikotasuna frogatutzat eman, eta lurrikaren arrazoia zehazteko hainbat urteko ikerketa beharko dela azpimarratu dute.Bi elkargoek, dena den, bat egin duten hainbat kontutan. Urtegiaren ezker hegalari buruz, haren egonkortasuna «onargarria» dela erraten dute, baina zenbait neurri hartzeko gomendioa egiten diote Ingurumen Ministerioari. «Sismikotasunak edo urak ezker hegalaren egonkortasunean eragina izan dezaketela aipatzen dute ondorioek. Jasotzen dute, halaber, segurtasun mailan hainbat elementuk eragiten dutela, tartean lurrikarek».Lurrikarak aztertzeko, mugimenduek horman izan dezaketen eragina ikertzeko, eta ezker hegalaren egonkortasunari buruzko ikerketa egiteko neurriak proposatu dituzte geologoek eta ingeniariek; lurrikarek eragin ditzaketen arriskuei buruzko txosten berria eskatu dute, halaber. Aldi berean, hala ere, behin eta berriz nabarmendu dute neurri horiek guztiak martxan jartzeko prozesuak ez duela zertan urtegia betetzeko lanetan eraginik izan behar. Hau da, ez dute lan horiek eteteko gomendiorik egin. Lanen erritmoa mantsotu. Hori bai, hori eskatu diote elkargoek Narbonari. Ingurumen Ministerioak jada bere egin du gomendio hori. Aurreikusitako epearen arabera, hilabete inguru beharko zen astelehenetik aurrera urtegiko ura 536 metroko mailara jaisteko; lan erritmoa mantsotu ondoren, urtebete beharko da ura maila horretaraino husteko.Urtegia betetzeko lanak ez daitezela gelditu, eta, batez ere, ubidearen obrak ez ditzatela bertan behera utzi. Hori da, Itoizko Koordinakundearen aburuz, auziaren gako nagusia. «Horregatik errepikatzen da hainbeste aldiz elkargoek egin dituzten txostenetan haiek proposatzen dituzten neurriak martxan jartzeko ez dela zertan urtegia betetzeko prozesua gelditu behar». Hori azpimarratu du Jose Luis Beaumontek.Egoera horrek herritarren segurtasunarekiko ardura eza islatzen du Maria Jose Beaumont abokatuaren aburuz. «Gurekin jolasean ari dira, eta ezin dugu onartu».Beaumonten ustez, elkargoek proposatu dituzten txosten berriak egin arte bertan behera gelditu beharko litzateke urtegia betetzeko lana. Narbona ministroa «bere esku duen ardura handiaz ohartu beharko luke», koordinakundeko abokatuen aburuz. 

Alderdien kezkak eta salaketak 

Elkargoek egin dituzten txostenen behin-behineko ondorioen berri izan zenetik, Nafarroako Gobernuak ez du deus erran. EAk idatziz eskatu die herrialdeko agintariei txostenei buruzko iritzia emateko. 

Batasunak, halaber, nabarmendu du urtegiaren segurtasunari buruzko kezkak areagotu besterik ez direla egin, txosten berrien eskutik. Urtegia betetzeko lanak gelditzeko eskatu du Batasunak.Bestalde, Nafarroako ubidearen hirugarren zatiko obren inguruko zalaparta ez da oraindik amaitu. Aralarrek, lan horietan dirua desbideratu omen dela salatu duen alderdiak, Nafarroako Gobernuaren jarrera kritikatu du. «Azken egunotan lan eta lan ari dira Gobernuko kideak ubidearekin zerikusia duten obrak inauguratzen. Mahai gainean dauden salaketak estali besterik ez dute nahi». 

Datua -6 

Sei lurrikara egun bakarrean. Hori da Itoitz inguruko mugimenduei buruzko azken datua. 

Agoitz: Lau lurrikara gertatu ziren atzo goizaldean herri horretan. 1,5 gradukoa izan zen bat, 1,3koak beste bi, eta 0,9koa azkena. 

Santa Fe: Beste biak herri horretan gertatu ziren: gradu batekoa bat, eta 1,4koa bestea. 

«Txostenak Narbonaren aurpegi garbiketa izan dira»  260 hitz
'Solidarioek' diote Espainiako Ingurumen Ministerioaren aginduz egin diren txostenak komeni zitzaien bezala moldatu dituztela 

erredakzioa - IRUÑEA 

Espainiako Gobernuko Ingurumen Ministerioaren aginduz Madrilgo Geologoen eta Bideetako, Ubideetako eta Portuetako Ingeniarien elkargoek Itoizko urtegiaren inguruan gertatzen ari diren lurrikarei buruz egin berri dituzten txostenen inguruan mintzatu da Itoitzekin Solidarioak taldea eta oso kritiko hitz egin du: «Txostenak Cristina Narbona Ingurumen ministroaren aurpegi garbiketa izan dira». Txosten horien arabera, Itoizko urtegian ez da arriskurik eta inguruan gerta daitezkeen lurrikarek ez omen dute horman inolako kalterik eraginen, ezta urtegiaren ondoko herrietan ere. 

Solidarioen esanetan, elkarte horiek ez dira Administrazioarekiko independenteak, «txostenak Espainiako Gobernuari komeni zitzaion bezala moldatu dituztelako». «Argudio ofizialak berresteko baino ez dute balio izan, neutraltasuna izan dela itxura eginez». «Adar jotzea» izugarria izan dela nabarmendu dute solidarioek: «Urtegia betetzen hasi zirenetik bi urte pasa dira eta ordutik urtegiaren inguruan 1.000 mugimendu sismiko izan dira. Sismikotasun hori berezkoa dela diote egileek eta hori berezkoa dela esatea giza adimenari iseka egitea da». Geologoek sismikotasun «berezko» horri «urtegia betetzeko lanen ondorioz aldez aurretik sortu den sismikotasuna» deitu diotela gehitu dute solidarioek. «Ondorioz, Itoitz inguruko sismikotasuna zer da berezkoa edo eragindakoa? Ez dezatela gehiago manipulatu». Txostengileek ezkerreko hegalari buruz esan dutenari ere erreparatu dio Itoitzekin Solidarioak taldeak. Ezkerreko horma «egonkorra» dela diote. Haatik, solidarioek ohartarazi dutenez, kontrakoa aitortzen duten txosten ofizialak egon badaude. «Nor engainatu nahi dute?», galdetu dute. Zentzu horretan, solidarioen aburuz, txostenak ez dira zientifikoak, «egiaztatu gabeko ustetan oinarritzen direlako». Itoitzekin solidarioak Espainiako bi ingeniari elkargo horietan ordezkatuta dauden zientzialariak eta politikariak gerta daitekeenaren «erantzule» egin ditu. Halaber, Itoizko urtegiaren proiektuaren aurka lanean jarraituko dutela berretsi dute.
